
AGAKIZA SI IGIKINISHO ( Igicye cya cumi n’icenda) 

Ntangiye kino kiganiro mbashimira ko mukunda gufata umwanya wanyu kugirango mutege amatwi ibyo Imana iriho itubwira muri ino minsi ikomeye ibanziriza ukugaruka kw’Umwami wacu Yesu-Kristo. Imana ni umubyeyi wacu udukunda kurusha ababyeyi batubyaye ndetse no  kurusha abana twabyaye.  Ni cyo gituma Imana itariho yihanganira na gato, kubona uburyo twebwe abana b’ abantu tutariho twitaho ubugingo bwacu, ahubwo, tukaba, ubuzima bwo muri ino si ari bwo turi gushira imbere. Ni kuri izo mpamvu, kugirango hatazagira uwireguza kutaba yaramenye uko yabigenza ngo abone ubugingo buhoraho, Imana yo ubwayo, yihagurukiye kutwibwirira no kutwiyigishiriza, kugira ngo tutazatahukana amazero tukarimbuka. Nyamara, twige vuba na bwango tumenye, twigishe n’abandi, kuko  Imana ikomeza kumbwira ngo mbabwire ngo : ‘’ Nimuhugukire ibye, abiyobagiza, n’abaninira iby’Imana baragowe. Abisubiyeho, bakava mu nzira impfunganye ijana abantu mu Bugingo buhoraho, bagasubira mu nzira yagutse ijana abantu mw’irimbukiro, ni bo benshi. Kandi tumenye ko  abakurura ibirenge, ko bazatahukana zero ‘’. Harabantu bari gushakira Imana aho itazabonerwa. Mureke gushakira Imana mu Madini, mureke kuyishakira mu bana b’abantu, mureke kuyishakira mu bigirwamana no muri za Nyabingi. Aho hose si ho muzayibonera, muzayibonera muri Yesu-Kristo ari we Jambo ry’Imana. Ngo nitwambare imbaraga kuko igihe cyo guhemba no guhana kiri bugufi. Imana rero idufashe twese gutega amatwi Ijambo ryayo, idufashe no kurisobanukirwa, kandi idushoboze no kurishira mu bikorwa. Kuko, abariho bakerensa ibyo Imana iri kutubwira, ni bo ubwabo bari kwiciraho iteka. Ngo, nitumenye ko atari igihe  cyo kudamarara, nitwihute twitegure tutazajana umugayo cyangwa amadeni duheraniye Imana n’abantu, tugahusha ijuru “.  

Muri Yohana 12 : 44 – 48, Yesu ngo yakirije ijwi aravuga  ati : Unyizera, si jye aba yizeye, ahubwo, aba yizeye uwantumye. Numbonye, aba abonye uwantumye. Naje mw’isi ndi umucyo, kugirango unyizera wese ataguma mu mwijima. Ariko, umuntu niyumva amagambo yanjye ntayitondere, si jye umuciraho iteka, kuko ntazanywe no guciraho abari mw’isi ho iteka, ahubwo naje kubakiza. Unyanga ntiyemere amagambo yanjye, afite umuciraho iteka. Ijambo navuze, ni ryo rizamuciraho iteka ku munsi w’imperuka. Amen. N’ukuri, Ijambo ryose ryavuye mu kanwa k’Uwiteka Imana yacu, nitutaryitaho, ni ryo rizaducira urubanza ku munsi w’amateka. N’ubu, Imana iracatubwira kugirango hatazagira ugira icyo yireguza. 

Muri Ezekiyeri 30, muzayisomere yose. Ariko amagambo ngiye kubabwira ari muri kino gice, si ayo kubatera ubwoba nk’uko bamwe babivuga ngo  harabariho bavuga iterabwoba. Ntabwo ari iterabwoba, nukugirango hatazagira uwirarira ngo n’amahoro kandi atayahari. Nukugirango hatazagira abatungurwa ngo bonywe nk’uko ubutumwa bwa 2012 butubwira ko hariho abagiye kwonywa kuko basinziriye. Imana iriho idukangura, ngo nimukanguke muve mu bitotsi, umunsi w’Uwiteka, umunsi w’amateka y’Imana, uregereje. Imana iratuburira kuko idukunda nk’uko yavuze muri Amosi 3 : 7 iti : ‘’ Ni ukuri, Uwiteka Imana ntizagira icyo ikora, itabanje guhishurira abagaragu bayo b’abahanuzi ibihishwe byayo. ‘’. Tumenye ko Imana yahagurukiye gusoza ibyo yatubwiye byose. Twisubireho twakire umugisha w’Imana tureke kwakira umuvumo. 

Ijambo rero riri muri Ezekiyeri 30 riratubwira mu magambo make riti : Nimwumve uko Umwami Uwiteka avuga ati : ‘’ Nimuboroge uwo munsi uzabona ishyano. Kuko umunsi ugeze bugufi. Ni ukuri, umunsi w’Uwiteka uri hafi, uzaba umunsi w’ibicu, ube igihe cy’abanyamahanga. Abanyamahanga ari bo banyabyaha, bazajana n’abantu b’uruvange bose, abananiwe kwivangura n’abo badasangiye urugendo, abananiwe kwivangura n’ab’isi, abananiwe kwivangura n’ababayobya, abananiwe kwivangura mu ruvange rw’amadini, abo bose bazajanana n’inkozi z’ibibi zose, barimburanwe n’ibigirwamana byabo. Abahagarikiye abanyabyaha na bo bazagwa. Ndetse n’abafasha babo na bo bazagwa. Ba ntirumveho bazagwa, abiraye n’abiyobagiza na bo ntibazasigara. Abigize ba sindabibazwa, ba ntibindeba na bo bazagwa. Abiremeye ibihome, bibabuza kugera ku Mana na bo bazagwa. Ndetse na babereye abandi ibikuta bakababuza kugera ku Mana, bakitambika hagati y’Imana n’abandi bantu na bo bazabizira, bazabona ishyano. Urumva rero mu by’ukuri, tugomba kuba maso, kandi tukagendana ubwenge, hatagira abaduhendesha ubwenge bwabo ngo batuvangire dutakaze connexion n’Imana yacu, tukava mu nzira y’Agakiza. Abatari maso, umunsi w’Uwiteka ntibazawuva i mbere.     

Twibutsanye rero ko ari icyumweru cya cumi n’icyenda tuganira ku mfunguruzo eshatu zifungura ijuru arizo : Agakiza, amaraso ya Yesu - Kristo, imirimo. Twatangiriye ku rufunguruzo rwa mbere ari rwo Agakiza. Twavuze ko Agakiza ko ari Yesu, ko ari Ijambo ry’Imana. Tuvuga ko Agakiza kazanwe mw’isi n’Imana ko katazanywe n’umuntu n’umwe cyangwa idini na rimwe. Kazanywe na Data wa twese, Uwiteka, ni we waduhaye Umwana we w’ikinege ariwe Yesu- Kristo kugirango adukize.  

Twavuze ko kugirango dusobanukirwe neza Agakiza icyaricyo, tumenye n’ingene twakizwa, ndetse  n’ingene twagendera mu Gakiza, tuzakaganiraho twishura ku bibazo 7 bikurikira :

· Agakiza ni nde ? 

· Agakiza kazanwe na nde mw’isi ?

· Kubera iki Agakiza kaje mw’isi ?, katumariye iki ? 

· Dukizwa gute ? Dikizwa iki ?  

· Intambwe zo mu Gakiza ni izihe ? 

· Ese abadakijijwe ntabwo bazaja mw’Ijuru ? 

· Kubera iki hariho abantu badakizwa ? 

Ibibazo 4 bya mbere, tumaze kubiganiraho mu buryo burambuye . Ku kibazo cya gatanu kitubaza intambwe zo mu Gakiza izarizo, twatangiye kuziganiraho mu byumweru bishize, tuvuga ko kugirango dukizwe tumaramaze ko tugomba gukora intambwe 5 : Uguhitamo, ukwimuka, ugusezerana, uguhinduka, ugukora imirimo myiza. Intambwe ya mbere, twarayiganiriyeho mu buryo burambuye. Ubu turiho tuganira ku ntambwe ya kabiri, ariyo Kwimuka. Kwimuka, ariko kwihana ariko kwiyeza, twavuze ko iyo ntambwe nayo ko igizwe n’intambwe 3:  kwiyambura, kwiyuhagira no kwambara. Ibice 2 bya mbere twararangije kubiganiraho, uno munsi turaganira ku gice cya nyuma aricyo kwambara. 
1. Kwambara

Umuntu iyo amaze kwambura imyenda yanduye akiyuhagira, arambara imyenda myiza. Iyo wiyuhagiye, warangiza ukaguma utambaye, ucya usubira ukandura. Umuyaga ushobora kuza ukagutumuriraho ibikungugu. Nyimba wiyuhagiye ibirenge ntuce wambara ibikweto, ibirenge byawe, bica bisubira gukandagira mu byondo bikandura. Ni ngombwa rero kugirango ukomeze ube mwiza, ugomba kwambara ukirinda iyindi micyafu yakwanduza.  

No mu buryo bw’Umwuka ni ko bimeze. Iyo wejeje umutima wawe, wari wicayemo Satani ku bw’ibyaha byari muri wewe, ntuheze ngo uce uwutuzamo Imana, ngo uwambike, iyo uwuretse uri gusa, Satani acya agaruka agafata icyicyaro, agasubira kugukoresha ibindi byaha birenze na bya bindi ku bw’uburakari kuko wari wamwirukanye. Noneho, agashiramo no kukwihora. 
Ni ko bimeze, imitima yacu ntiyigera iba yonyene. Iyo twananiwe kwimika Imana mu mitima yacu, umwanzi araza akayishingamo ibirindiro. Imana, ntiyigera idufata ku ngufu ngo ize mu mbaraga tutayihamagaye, ariko noneho Satani we, nta kindi akora atari ukudufata ku ngufu. Apfa kubona aho amenera  akaza yirukanga akadutera, akicara mu bitekerezo byacu, agatangira kudutekerereza. Kuko tuzi ko tuyoborwa n’ibitekerezo byacu, iyo yadufashe mu bitekerezo, tutabaye maso ngo tumwirukane, ni we usigara ayobora ubuzima bwacu, akadukoresha ibibi kuko nta cyiza cyaturuka  iwe. 
Umwami Yesu yabitubwiye neza muri aya magambo ati : Dayimoni iyo avuye mu muntu, anyura ahadafite amazi ashaka uburuhukiro akabubura. Akavuga ati : Reka nisubirire mu nzu yanjye navuyemo. Yagerayo agasanga irimo ubusa, ikubuwe, iteguwe. Ni ko kugenda akazana abandi badayimoni barindwi bamurusha kuba babi, bakinjira bakabamo, ibyo hanyuma by’uwo muntu bikaba bibi kurusha ibya mbere. Ni ko bizaba ku b’iki gihe kibi.                        ( Matayo 12 : 43-45 ).  

Igihe cyose umaze kwuhagira umutima wawe, ugomba kuwambika kugirango uwurinde gusubira guhumanywa na Satani ukwinjiramo  akagutekerereza ibibi. Kuko umwanzi nta kindi akora atari ukugutekerereza gukora imirimo y’ubugome akandurisha umutima wawe ibyaha, ikindi, yuzuza umutima wawe umubabaro, akakwihebesha, umutima wawe ukuzura iminkanyari. Kandi, tuzi ko umutima wanduye wuzuye ibyaha ko utazabona Umwami Imana, kandi, tuzi ko umutima ufite iminkanyari, utagira amahoro n’umunezero ko utabana n’Imana. 
Tugomba kumenya rero kwambika imitima yacu icyaricyo, n’icyo tugomba gukora kugirango itaba gusa, cyangwa ngo yambikwe na Satani ha kwambikwa n’Imana. 

Kwambika imitima yacu twambikwa n’Imana, ni ukuyipfungurira Kristo ari we Jambo ry’Imana, akawuhagira yarangiza akawicaramo.  Muri Yohana 15 : 3, Umwami Yesu yaratwibwiriye ati :  ‘’ None, mumaze kwezwa n’Ijambo nababwiye. Mugume muri njye, nanjye ngume muri mwe . Kandi, kuguma muri Yesu, n’uko amagambo ye aguma muri twe  ‘’  Umwami wacu Yesu-kristo yashaka kutubwira ko tugomba kumenya Ijambo rye, kugirango ritweze ridutunganye,  nitwarangiza turyimike mu mitima yacu, rikomeze ribe mu bitekerezo byacu rituyobore, ritubere umucyo mu  kudukuramo ibitekerezo bibi twashizwemo n’umwanzi ku bw’ icyaha cy’inkomoko cyo kwikunda.    
Kugira Ijambo ry’Imana muri twe, tukemera no kuryubahiriza, ni ingenzi mu buzima bw’umukristo. Nk’uko Umwami wacu Yesu-Kristo yabivuze ati : ‘’ Ufite amategeko yanjye akayitondera ni we unkunda, kandi unkunda azakundwa na Data, nanjye nzamukunda mwiyereke. ( Yohana 14 : 21 ), Umwami Yesu arongera arashimangira ku murongo wa 23 ati : ‘’ Umuntu nankunda azitondera Ijambo ryanjye, na Data azamukunda, tuzaza aho ari tugumane nawe ‘’. 
Ubundi, ku murongo wa 15 w’icyo gice nyene, Umwami Yesu yaravuze ati : ‘’ Nimunkunda, muzitondera amategeko yange. Nanjye nzasaba Data, na we azabaha undi mufasha wo kubana namwe ibihe byose, ni we Mwuka w’ukuri. 
Aya magambo Umwami Yesu yatubwiye muri kino gice, atubwira neza ingene dushobora dutuza Imana muri twe. Ngo nitwemera Ijambo rye ariwe Yesu-Kristu, tukaba muri we, Ijambo rye rikaba muri twe, tukaryubahiriza, tukarigenderamo, Data azaduha Umwuka Wera, kandi azadukunda, noneho ngo bose baze babane natwe. Imana rero, mu butatu bwe butagatifu, nitwemera guha kaze mu mitima yacu Ijambo rye, azaza yicare muri twe, abane natwe. Tumubere ubuturo. Imana, ntija itandukana n’Ijambo ryayo, kandi ntiza itandukana n’Umwuka we Wera. Kugira Ijambo muri wewe, ni ko gukaribisha Imana, ni ko kwimika Imana muri wewe. 
Imana yigeze imbwira umunsi umwe ati : ‘’ Nta kindi nipfuza ku bana banjye, ni uko bampereza imitima yabo ‘’. Imana rero, ntabwo ikeneye ko tuyubakira amazu y’ibitabashwa kuko si yo aturamo, atura mu mitima yacu. 
Imana yaravuze iti muri Yesaya 66 : 1-2  Ijuru ni intebe yanjye, isi na yo ni intebe y’ibirenge byanjye. Muzanyubakira nzu ki , kandi aho nzaruhukira hazaba ari hantu ki ? Kuko ibyo byose, ukuboko kwanjye ariko kwabiremye bikabaho byose. Ni ko Uwiteka avuga. Ariko uwo nitaho, ni umukene ufite umutima umenetse, agahindishwa umushitsi n’Ijambo ryanjye ‘’. Imana yarongeye iratubwira iti : Nzatura muri bo ngendere muri bo. Nzaba Imana yabo nabo babe abana banjye. Nitwahindishwa umushitsi n’Ijambo rye, tukaryitaho, Imana na yo ngo izatwitaho. Uzi kwitabwaho n’Imana, ukabeshwaho n’Imana ?. Aho, ni ho tubonera amahoro n’umunezero. 
Rero, uwitwa umwana w’Imana wese, witiriwe izina rya Yesu-Kristo, agomba kumenya no kugira ishaka ryo gutuza Se mu mutima we. Umuntu wese Data atabamo, si umwana we. Imana yaramwihakanye muri aya amagambo ati : ‘’Udasoma Ijambo ryanjye, si uwanjye, simuzi’’ Nk’uko twabivuze ko Imana ibana n’ijambo ryayo, kandi ko aho ritari nawe ataba ahari, ntitugakomeze kwihenda rero ngo turi abakristo, kandi ngo turi abana b’Imana tudasoma Ijambo ry’Imana ngo turyimike mu mitima yacu, kandi duhore turitekerezaho igihe cyose, kugirango ribe ariryo rituyobora, kuko tuzi ko umuntu ayoborwa n’ibitekerezo bye nk’uko dukomeza kubivuga 
Ni twabigenza dutyo, ibitekerezo byacu bizahora byerekeje ku Mana. Tugomba gutekereza Imana aho turi hose. Ntitugahe urwuho Satani ngo adufate mu bitekerezo. Ntitukigere twibagirwa ko ugufashe mu bitekerezo ko ari we ukuyobora. Kandi ukuyobora ni na we ugukoresha. Kandi ugukoresha, ni we uzagutsindira, ni we uzagutwara.  
Tumaze kumenya uburyo dutuza Imana mu mitima yacu, ariko kuyituza mu bitekerezo byacu. Imana rero muri bwa butatu bwe butagatifu, ni yo igomba kwiharira ibitekerezo byacu. Kirazira kujarajaza umutima wawe mu guhoza ibitekerezo byawe mu by’isi, mu bibazo byawe,  mu bantu no kuri Satani. Ndetse n’abana bawe n’uwo mwubakanye, ntabwo aribo bagomba kwicara mu mutima wawe, ngo babe aribo wamizaho ibitekerezo byawe nka kera utarakizwa. Tugomba rero  kwimika Imana imwe rudende mu bitekerezo byacu kugirango ibashe kuyobora ubuzima bwacu. Iyo twayihaye icicaro, ni yo isigara idutekerereza, noneho ikaba ari yo idukoresha, kandi ikaba ariyo ituvugisha ibyo ishaka. 
Kwicaza Yesu-kristo mu bitekerezo byacu, tukaba ariwe twamizaho umutima wacu, tukamurutisha n’abacu, Umwami Yesu yarabidutegetse, abitubwira  muri aya magambo ati : ‘’ Ukunda se cyangwa nyina kubandutisha, ntaba akwiriye kuba uwanjye, kandi ukunda umuhungu we cyangwa umukobwa we kubandutisha, ntaba akwiye kuba uwanjye ‘’. ( Matayo 10 : 37 ). Buriya, uwo ukunda cyangwa icyo ukunda, ni cyo wamizaho ibitekerezo byawe, ni cyo wimika mu mutima wawe. Rero, ni wamiza ibitekerezo byawe ku Mwami Yesu ari we Jambo ry’Imana, uzaba ukunda Imana kuruta byose, kandi, ni ryo tegekeo risumba amategeko yose ngo : ‘’ Ukundishe Uwiteka Imana yawe umutima wawe wose, n’ubugingo bwawe bwose, n’imbaraga zawe zose, n’ubwenge bwawe bwose.’’ ( Luka 10 : 27) . 
Ugomba kugera no ku rugero rwo kwikuraho ibitekerezo wewe ubwawe, ukabihoza kuri Yesu, ni ko gukunda Imana kurusha uko wikunda wewe nyene, ni ko kwiyanga ku bwa Kristo . Umwami Yesu yaravuze ati : ‘’ Umuntu nashaka kunkurikira, niyiyange, yikorere umusalaba we iminsi yose ankurikire, kuko ushaka kurengera ubugingo bwe azabubura. Ariko utita ku bugingo bwe ku bwanjye ni we uzabukiza ‘’. ( Luka 9 : 23-24 ). 
Kandi, iyo imitima yacu yaciye bugufi ikamenekera Imana, ikifungurira Imana, Imana itwitaho nk’uko iri Jambo ribitubwira riti : ‘’ Nzakwigisha nkwereke inzira unyura, nzakugira inama, Ijisho ryanjye rizakugumaho ‘’ Zaburi 32 : 8  Ijisho ry’Imana rihora ku bita kw’Ijambo ryayo.   
Imigani 8 : 33, Ijambo ry’Imana riratubwira riti : ‘’ Hahirwa umuntu unyumvira akaba maso mu marembo yanjye iminsi yose ‘’. Umuntu yorosha umutima we akumva Ijambo ry’Imana, akariha agaciro rikwiriye, azahirwa kuko azahora ari maso. Ibitotsi byo mu Mwuka bizamuba kure. Uwo, ni we uzanesha, kuko Imana izamuja imbere imuyobore agendane nayo. Kandi tumenye ko kuba maso ko ari ubushobozi bwo kwomatana n’Imana, bwo kuyihoza mu bitekerezo byacu, bwo kugendana n’Imana. 
Mu migani, 4 : 20 -23, Imana iratwibwirira iti : ‘’ Mwana wanjye, ita ku magambo yanjye, tegera ugutwi ibyo mvuga. Ntibive imbere y’amaso yawe. Ubikomeze mu mutima wawe imbere. Rinda umutima kuruta ibindi byose birindwa, kuko ari wo iby’ubugingo bikomokaho ‘’. 
Imana yacu rero ari we Data, adusaba kurinda imitima yacu mu kurinda ibitekerezo byacu bidafatwa n’umubi. Kandi nta kundi tuzabasha kubirinda umubi atari ugukomeza Ijambo ry’Imana muri twe, rikaba ariryo tuzirika mu mitima yacu mu guhora turitekerezaho amanywa n’Ijoro.     

Ubundi, twavuga ko umuntu azi Ijambo ry’Imana, rikaba mu bitekerezo bye, agahora aritekerezaho, rikamuyobora ntayoba, ntakora ibyaha,  kuko tuzi ko tuyoborwa n’ibitekerezo byacu.  Umuntu Ijambo ry’Imana ryahindutse ibitekerezo bye, ntashobora kuneshwa, kuko aca atekereza neza noneho agakora byiza, akanavuga n’ibintu byiza gusa. Nk’uko Imana yabivuze, tunesherezwa mu bitekerezo, kandi mu bitekerezo ni ho tuneshereza. 
Twibuke, uburyo Yesu yaneshesheje Ijambo. Umwanzi yaraje kumugerageza amutekerereza ibinyuranye n’ibyanditse, noneho Yesu aramuhinyuza aramubwira ati : Ibyo umbwira si byo binyuranije n’ibyanditse.  
Ijambo ry’Imana rirabitubwira neza muri Matayo 4 : 1-11 riti : “ Maze Yesu ajyanwa n’Umwuka mu Butayu kugeragezwa n’umwanzi, amaze iminsi 40 n’amajoro mirongo ine atarya abona gusonza. Umushukanyi aramwegera aramubwira ati : ‘’ Niba uri umwana w’Imana, bwira aya mabuye ahinduke imitsima. Aramusubiza ati : Handitswe ngo : “ Umuntu ntatungwa n’umutsima gusa, ahubwo atungwa n’amagambo yose ava mu kanwa k’Imana. Maze umwanzi amujana ku murwa wera, amuhagarika ku gasongero k’urusengero aramubwira ati : Niba uri Umwana w’Imana ijugunye hasi kuko handitse ngo : Izagutegekera abamarayika bayo, bakuramire mu maboko yabo, ngo udakubita ikirenge kw’ibuye. Yesu aramusubiza ati : Ntukagerageze Uwiteka Imana yawe. Umwanzi arongera amujyana mu mpinga y’umusozi muremure cyane, amwereka ubwami bwose bwo mw’isi n’ubwiza bwabwo aramubwira ati :        “ Biriya byose ndabiguha numpfukamira ukandamya”. Yesu aramubwira ati : “Genda Satani kuko handitswe ngo :  Uramye Uwiteka Imana yawe, abe ariyo ukorera yonyine “. Umwanzi aherako aramureka, maze haza abamarayika baramukorera “. 
Umwanzi yashatse gufata Umwami Yesu ngo amutekerereze ibyo gukora asanga amurusha ubwenge kuko yamurusha ibyanditse. Ibaze aho umwanzi agerageza kumwumvisha ko atari n’Umwana w’Imana, akagerageza kumwibagiza icyo ari cyo. Ngo nyimba uri Umwana w’Imana ngo gira kurya na kuriya. Umwanzi, iyo utabaye maso ngo ube koko utekererezwa n’Ijambo, uburyarya bwe, buhora bugushiramo gushidikanya no ku byo wari uzi ko ari ukuri. Ibaze kugirango atinyuke gushaka gutuma Umwami Yesu ashidikanya ku Bumana bwe, nk’uko yatumye Adamu na Eva bashidikanya ku byo Imana yababwiye : Ngo n’ukuri koko, Imana yaravuze ngo ? . Ibaze, yabumvishije ko bumviranye, ko Imana igomba kuba atariko yababwiye. Umwanzi rero iyo udatunze Ijambo ryuzuye muri wewe, ngo urihagarareho udashidikanya, umwanzi agutera kuvangirwa no gusigara wumva ko n’Ijambo ry’Imana ko atari irye. Iyo umaze gushidikanya kw’Ijambo ry’Imana, ntube ukiryizera ko ari ukuri, umwanzi aba yakurangije, agukoresha uko ashatse. Icyo gihe, ashobora no kukwumvisha ko utari n’Umwana w’Imana, kandi akazamura muri wewe kwanga Imana. Tugendane ubwenge n’ubushishozi. Kugendana ubwenge, ni ukugendana Ijambo muri wewe, rikaba ariryo rikuyobora mu kugutekerereza. Uko, ni ko kugendana n’Imana. Guta Imana, ni ukujugunya Ijambo ryayo rikakuba kure. Nujugunya Ijambo ry’Imana nayo izakuba kure, kuko Imana iticara kubiri n’Ijambo ryayo.  Noneho Satani akwinjire mu bitekerezo agukoreshe iby’isoni nke.  Aho, ni ho usanga abantu birirwa bitotomba ngo kamere zarabananiye kuvamo. None se, uzareka gusambana gute kandi mu bitekerezo byawe hibereyemo amatako y’abakobwa ? Uzareka kwiba gute, nta kindi urota atari uguhaza umubiri wawe ? Uzareka guhorana uburakari  no kuvuga nabi gute,  uhora widogera abantu utababarira?.  
Ubundi, tumenye ko Satani azi ibyanditse byera. Aho yabwira Yesu ngo haranditse ko izagutegekera abamarayika bakuramire mu maboko yabo. Koko ibyo biranditse. Ariko noneho Ijambo ry’Imana ritubwira ko nta kindi kintu na kimwe kigomba kudutegeka atari Imana yonyene. Ibyo, Yesu yarabizi cyane, ni cyo gituma yamubwiye ati : Ntukagerageze Imana yawe. Wewe, ntufite ububasha bwo kuntegeka icyo ngomba gukora. Ni cyo gituma tugomba kwiga Ijambo ry’Imana, tukarimenya ryuzuye. Kuko kumenya igice kimwe ikindi utakizi bishobora gutuma uhendwa n’umubi ukemera. Tugomba rero kwuzura Ijambo, tukarikomeza mu bitekerezo byacu, kugirango Umwanzi ataza kudutekerereza ibindi. Tumenye ko ahora bugufi bwacu kugirango atwoshe nabi atuyobye. Rinda ibitekerezo byawe kurusha ibintu byose birindwa. Mu bitekerezo byacu ni ho byose bipfira, kandi, ni ho byose bikirira. 
Ambika umutima wawe ibitekerezo byiza biturutse mw’Ijambo ry’Imana kuko ni byo bizaguhesha gukiranuka. N’ayo ahandi hoho nurekurira Umwanzi ibitekerezo byawe, uzahumana ukiranirwe. 

Umwami wacu Yesu-Kristo, hari amagambo abiri yatubwiye adusobanurira neza ko gukiranirwa no gukiranuka ko bituruka mu bitekerezo byacu biri mu mitima yacu. Muri Matayo 15 : 10, Umwami Yesu yaratubwiye muri Matayo 15 : 11, 17- 20 ati : Nimwumve musobanukirwe. ‘’ Ikijya mu kanwa si cyo gihumanya umuntu, ahubwo, ikiva mu kanywa ni cyo kimuhumanya ‘’. Intumwa ze zimusobanuje arazibwira ati : Ntimuzi ko ikintu cyose kigiye mu kanwa, ko kijya mu nda kikanyura mu nzira yacyo ?. Ariko ibiva mu kanwa biba bivuye mu mutima, ni byo bihumanya umuntu. Kuko mu mutima w’umuntu ariho haturuka ibitekerezo bibi : Kwica no gusambana no guheheta, kwiba no kubeshera abandi n’ibitutsi. Ibyo, ni byo bihumanya umuntu. 

Muri Matayo 12 : 34 b- 35, Umwami Yesu yarongeye aratubwira ati : ‘’ Ibyuzuye mu mutima ni byo akanwa kavuga. Umuntu mwiza atanga ibyiza abikuye mu butunzi bwe bwiza , n’umuntu mubi atanga ibibi abikuye mu butunzi bwe bubi ‘’. 
Aha rero Umwami Yesu nta kindi yashaka kutubwira atari ukutumenyesha ko ibiri mu mutima, ni byo tuvuga, kandi amagambo tuvuga ni yo adukoresha kuko tuzi ko icyicyaro cy’Ijambo ko aricyo kiyobora izindi ngingo z’umubiri wacu. Umuntu rero asa n’Ijambo rye, kandi akora nk’uko Ijambo rye rimeze. Ibyo tuvuga, bituruka mu bitekerezo byacu, kandi ibyo tuvuga ni byo dukora. Nidutekereza neza, tuzavuga byiza dukore byiza, ariko nidutekereza nabi, tuzavuga bibi dukore bibi. Kandi dukomeze twibutsanye ko ibitekerezo byiza ko nta handi bituruka atari mw’Ijambo ry’Imana, kandi ko ahatari Ijambo ry’Imana ko haturwa na Satani udutekerereza ibyo gukiranirwa gusa kuko ari se kibi.       

Mu bitekerezo byacu rero ni ho duhumanira, kandi ni mu bitekerezo byacu ni ho twerezwa, twejejwe n’Ijambo ry’Imana. Umwami Yesu adusengera yabwiye Se ati : Data, ubereshe ukuri. Ijambo ryawe ni ryo kuri.   Twiyambure rero Satani twambare Kristo ariwe Jambo ry’Imana mu mitima yacu, ni ho  tuzakizwa, ni ho tuzahinduka ibyaremwe bishya, kandi nk’uko twabivuze, tuba bashya mu bitekerezo, ntabwo tuba bashya ku mubiri yacu. 
Umuntu rero utemera gutwara Yesu  ari we Jambo ry’Imana mu Bitekerezo bye, ngo yemere ayoborwe n’ibitekerezo bivuye mw’Ijambo ry’Imana, azacirwaho iteka. Uwo, ni umwanzi w’Imana. Iyo, ni yo condition ya mbere yo kuba incuti y’Imana no kuzabana n’Imana iteka ryose. Ntukavuge ngo kuko usenga, kuko ukora imirimo y’ubutabazi ngo ni byo byonyene byakugeza mw’Ijuru. Urupfunguruzo rwa mbere rupfungura Ijuru ni Agakiza ari we Yesu, ari we Jambo ry’Imana. Utamufite rero, ni umwanzi we, ntazabasha kubona ubugingo buhoraho. 
Umwami Yesu we ubwe yarivugiye ati : Uwo tutabana ni umwanzi wanjye, kandi uwo tudateranyiriza hamwe arasandaza. ( Luka 11 : 23 ). Arongera aravuga ati : ‘’Kandi ba banzi banjye batakunze ko mbategeka, nimubazane hano mubicire imbere yanjye ‘’ .  ( Luka 19 : 27 ). Buriya se, mwibaza ko umugore wa Loti ko yarimbuwe n’iki ? Nta kindi cyamurimbuye, yarimbuwe no kutabasha gukura ibitekerezo bye ku butunzi bwe, noneho, ananirwa kwubahiriza Itegeko ryaturutse ku Mana, kuberako atariryo yemeye ngo aryimike mu bitekerezo bye, akure muri we ibyo yari yambaye. Ntiyabashije rero kwiyambura iby’isi ngo yimike muri we Ijambo ryaturutse k’Uwiteka abe ari ryo yubahiriza.  Yigize intumva. N’uno munsi, abariho bigira intumva, bazabwigwa n’uko amaso atukuye. Tuzireguza iki ko Imana idasiba gusemerera. 
Abemenye Ijambo ry’Imana, bakaryemera, bakaritwara muri bo, bakarigenderamo, bakemera kuyoborwa na ryo, ni bo bana b’Imana, ni bo tumana duto nk’uko Yesu yavuze ati : “ Navuze ngo muri imana, abo Ijambo ry’Imana ryajeho kandi ibyanditswe bikaba bitabasha gukuka “ .                  ( Yohana 10 : 34 ). Mu yandi magambo, abatagira Ijambo ry’Imana muri bo, ni yo boba basenga, ni yo boba ari abanyamadini, ni yo boba ari abakozi b’Imana bameze bate, batambaye Ijambo, ntabwo ari abana b’Imana. Umwami Yesu yarongeye aratubwira ati : ‘’ Uwizera uwo Mwana, aba abonye ubugingo buhoraho. Ariko utumvira uwo Mwana, ntazabona ubugingo, ahubwo umujinya w’Imana uguma kuri we “. ( Yohana 3 : 36 ) Uwo Mwana nta wundi, ni Yesu ariwe Jambo ry’Imana. Njya mbwira abantu ngo kugirango musobanukirwe neza Yesu uwari we, n’ukungene mugendana na we, muje musimbuza muri Bibiliya ahanditse Yesu, cyangwa Umwana w’Imana, muhasimbuze n’Ijambo ry’Imana. Mwisomere no muri Yohana 1 : 1- 18 
 Ntitwihende rero ku Gakiza ngo tuzahave duhusha ijuru. Ndakomeza kubabwira ko Agakiza ko ari Yesu, ko ari Ijambo ry’Imana, kandi ko gukizwa ko nta handi bitangirira atari  uguhitamo Yesu ariwe Jambo ry’Imana ukamwakira mu mutima wawe ukamwimika we wenyene utamubangikanije n’umuntu n’umwe, cyangwa ikintu na kimwe. Nawe ubwawe utamwibangikanijeho ngo umwigereranyeho. Aragusumba. Ni we wa mbere mu buzima bwawe. Ibyo bizagaragazwa no kumushikamisha ho ibitekerezo byawe, na we ubwawe ukabyikuraho. 
Twariho tuganira ku ntambwe ya gatatu yo kwimuka tuva mu Bwami bwa Satani aho twavukiye ku bwo icyaha cy’inkomoko tuja mu Bwami bw’Imana ari yo kwambara. Twavuze ko iyo turangije kwuhagira imitima yacu ko tugomba no kuyambika. Kandi twavuze ko tuyambika Ijambo ry’Imana. Tugomba rero kurisoma tukarimenya, tukaryemera ko ari ukuri tukarifata ku mutwe, rikaba mu bitekerezo byacu, rikaba ariryo rituyobora kuko tuzi ko tuyoborwa n’ibitekerezo byacu. Twavuze ko uwimitse Yesu muri we ari we Jambo ry’Imana, ko n’Imana iza ikabana na we muri bwa butatu bwe butagatifu. Twavuze ko gutwara Ijambo muri twebwe ko ari itegeko ry’Imana, kuko, ni byo bigaragaza ko dukunda Imana kurusha byose. Twavuze na none ko abimitse Ijambo ry’Imana muri bo, bakarigenderamo, bakemera gutegekwa na ryo,  ni bo ncuti z’Imana, ni bo bana b’Imana, ni bo bagendana n’Imana, ni bo bazabona ubugingo buhoraho. Na yo abandi bose bizibye amatwi ngo batamenya Ijambo ry’Imana, abo bose bakomeje kwimika ibindi bitari Imana mu mitima yabo, bakaba ari byo bashikamishaho ibitekerezo byabo, si abana b’Imana, ni abana b’umubi, kandi iherezo ryabo ni ukurimbuka. 
Gukina byararangiye. Agakiza si igikinisho, kanguka muve mu bitotsi, mukure mu mitima yanyu gushidikanya kw’Ijambo ry’Imana. Icyo wibaza, n’icyo ukeneye, baza Ijambo ry’Imana, byose birimo, ndetse n’ubugingo buhoraho nta handi uzabushakira. Ntuzabushakire mw’idini runaka cyangwa mu mukozi w’Imana runaka. Ubushakire mw’Ijambo ari we Yesu-Kristo. Yarivugiye ati : Ni njye mutsima w’ubugingo. Ijambo ry’Imana ni wo mutsima w’ubugingo, kandi ni wo mucyo utumurikira kugirango tutazimira, tuzagere i wacu mw’Ijuru. 
  UWITEKA IMANA YACU ATUVUGISHIJE MURI AYA MAGAMBO ATI : 

Ubu butumwa bugenewe abantu bose bo mw’isi yose. Ni ubutumwa butangariza bose ko                         “ Ndi Imana imwe rudende, kandi ko arijye Mwami w’ibiriho byose, ibiboneka n’ibitaboneka, kuko arinjye wabiremye”.  Mutakaza umwanya munini muriho muribaza ku buzima, kubera iki ?, gute ?, kandi mu by’ukuri ata nyinshu muriho mushakisha. Ni ibitekerezo bidafashe, muriho musimbuza ikigenga kikayobora ubuzima bwanyu. Ndarya iki ? Ndakora iki ku mugoroba ? Ntabwo ibyo bibazo byanyu mubyinjiza mu bwonko bwanyu ngo mufate umwanya  munini wo kubitekerezaho neza. None se mubona mwakwizera kubibonera ibisubizo gute mudafata umwanya ukwiriye wo kubitetekerezaho?. Ubu butumwa bugenewe abemera n’abatemera. Aba mbere, banezerezwa n’ibyo bamaze kugeraho, ntibifuze guhora batera intambwe, noneho bagatuma imirimo yanjye iba mito, simbashe gukora ibyo nashaka gukora. Kuko ndi mukuru, nsumba ibyo umuntu ashobora gutekereza byose. Hamwe nanjye, mushobora byose muri mwe. Ikibazo, ni uko ikibanza cyanjye muri mwe ari gito.  Ikibanza kinini mwacihereye ugushidikanya, kwibaza kuri kazoza kanyu, ibitekerezo byanyu ni  ibyo kwihugiraho. Aho ngomba kwicara nk’Umwami, ni mu bitekerezo byanyu, ni mu mitima yanyu, kuko ndi uruhande rwiza muri buri muntu. Ndi imbarutso y’imbabazi, kuko muri iyo mibanire, ni ho ibyo naremye byose byisobanurira. ( Je suis  l’élan de pitié, car de tous ces sentiments, c’est ma création qui s’exprime ). Ndi urukundo, ndi imbabazi, ndi impuhwe, ndi umuzira nenge, ndi ubwenge, ndi ubwitonzi, nishira mu mwanya wanyu , nkabumva mwese, ndi imbabazi n’ibyishimo…. Ndi byose, kandi ndi kimwe kimwe muri ibyo byose. Munshake muzambona kuko mbera hose icyarimwe. Ntabwo mushobora kumbura. Mu mbe bugufi, mu bitekerezo, mu mvugo no mu ngiro, mbasukire ku mbaraga zanjye. Igituma abantu bananiwe, ntibari bugufi bwanjye, nta mbaraga zanjye bagira. Ngiye kwururuka gushimira no kugaya. Dore abantu banyise mubi ntari mubi. Bavuga ko batambona kandi bambona. Ineza yanyu igaragarire bose. Nje guhemba, kandi abadakonje, ntibanabire, ntibazahembwa. Muhagarare ku ntego y’ubuzima bwanyu, ni ho umugambi w’Imana kuri mwe uzabahishurirwa. Nimugendera mu mugambi wanjye, muzanesha.
Ntegereje ku bana banjye kumenya kurusha ijambo ryanjye. Kuki mudasoma ijambo ryanjye ngo muritegere kandi murisobanukirwe ?. Amagambo abasha guhindura ibintu.  Ibaze icyo Ijambo ryanjye ryakora uyaba ryumvikana neza.  Ryabasha kuyobora ubuzima bwa buri muntu.  Rifite ubushobozi bwo kubahindura kuko Ijambo ryanjye riherekezwa n’Umwuka wanjye Wera.  Urizi rero, nta gihombo yagira. Ndi kubwira abarisoma ntibarishire mu bikorwa.                                                                                        Ndi kubwira abarisoma bakarigoreka kandi bakarisobanura ukwo bishakiye kuko batagira Umwuka wanjye Wera kugirango ubayobore kandi ubasobanurire. 

Ndi kubwira abarisomesha amaso y’umubiri.                                                                                                              Mwese mwahamagariwe kuba aberanda, kandi mubiba mubihawe no kwiyeza ariko kwihana. Mube beranda nkanjye. Mube beranda nk’abana banjye, ni ho umunsi umwe muzaba haruhande yanjye. 

Ntimukiyemeze ngo mwishiremo ko kuba aberanda  bidashoboka, kuko kubera ko Yesu yabapfiriye, mwejejwe mu maraso ye, mwebwe icyo mufite gukora gusa, ni ukumusanga, mukamwiyegurira hama mukihana. Nanjye kuko ndi Imana y’imbabazi, nzabapfungurira amaboko yanjye kugirango mbababarire.                      

Ubutumwa bwanjye bugamije kubahamagarira kubabarirana nk’uko ndabibakorera ubudasiba. Nta mwana wanjye n’umwe unsaba imbabazi ngo ndazimwime. Na mwe, abe ariko mubikorera bagenzi banyu. Kuko, ni ku bw’urukundo Umwami Yesu yabapfiriye, kugirango namwe muzarukwize mw’isi. Amen
 Imana iduhamarariye gusoma ano magambo ari muri Bibiliya kugirango tubashe gusobanukirwa neza buno butumwa : Yohana 10, Zaburi 82 , Abafilipi 2 : 1-18 , Mariko 13 : 12-18 , 2 Abakorinto 13 , 1 Timoteyo  13 , Abaroma 14 : 22-iherezo, Abaroma 10 : 5- 12,  Ibyahishuwe 3 : 20,   Yesaya 43, 45 , Yohana 1 : 1-18, Abaheburayo 2 : 1-4 , 1 Petero 1 : 13 …,     1 Petero 2 : 1-17 , 
1 Abakorinto 13, 1 Yohana 2 na 3, 1 Petero 2 ; 1-3 , Abaheburayo 10,  Matayo 20 ; 6-16 , Yakobo 2;13 , 2 Samuel 22; 7  

Turagushimiye Mana ku bw’imbabazi n’urukundo udukunda, byatumye wicisha bugufi ukaza kuvugana n’ubwoko bwawe, kugirango uduhugurire kukugarukira no gusubira mu nzira nziza.  Amen
 Imana yacu, isabye uwuzagerwaho n’ubu butumwa wese kubukwiragiza  hose uko ashoboye. Kuburira abandi ni inshyingano ya twese. Nutababurira, amaraso yabo uzayabazwa. Uburire abari hafi yawe n’abari kure yawe, itumanaho ryaraje.  Ubu butumwa, ntukabugire ubwiru. Imigisha n’imbabazi by’Imana bibane nawe.    ( Ezekiyeli 3 ;16-21 ).   
